
   18-19 ліпеня 2009 года ў Мін-
ску адбыўся V з’езд беларусаў 
свету “Міжнароднага грамад-
скага аб’яднання “Згуртаванне  
беларусаў свету “Бацькаў-
шчына”. Ад магілёўскай суполкі 
“Бацькаўшчыны” у працы з’езду 
прынялі ўдзел Віталь Васількоў, 
Рыгор Кастусёў,   Ігар Пушкін і  
Мікола Яцкоў,  
     Трэба сказаць, што ў адроз-
ненне ад двух папярэдніх з’ез-

даў, гэты форум не застаўся па-
за ўвагай уладных структураў. 
Ніхто ўжо па Мінску дэлегатаў не 
ганяў, і нават было гасцям дзе 
пераначаваць:  два студэнцкіх 
інтэрната ў цэнтры горада гасцін-
на расчынілі свае дзверы. У ра-
боце з’езду прынялі ўдзел упаў-
наважаны па справах релігіі і на-
цыянальнасцей Леанід Гуляка, 
міністр культуры Павел Латушка, 
прадстаўнікі міністэрстваў за-
межных спраў, эканомікі і адука-
цыі. Такога прадстаўніцтва ўла-
ды, паўтараю,    не было на з’ез-
дах беларусаў свету, лічы, ад ча- 

соў самага першага 
з’езду. Значыць, 
нейкія зрухі ў бок 
дыяспары пачаліся.  
Праўда, была ў дэ-
легатаў думка, што 
ў дзень адкрыцця 
з’езду прыедзе і вы-
ступіць з прывітан-
нем   А.  Лукашэнка, 
але той чамусьці па-
лічыў больш важ-
ным разам са сваім 
сынам Мікалаем уз-
началіць на новым 
“Харлее-Дэвідсане” 
калону мясцовых байкераў.   
     Гасцей  форуму павітаў кіраў- 

нік «Бацькаўшчыны» Аляксей  
Марачкін, а таксама быў заслу-
ханы аўдызварот ад старшыні 
Рады БНР Івонкі Сурвіллы. По-
тым слова ўзялі прадстаўнікі 

ўладаў. 
     У Паўла Латуш-кі 
і Леаніда Гулякі бы-
лі дабротныя, без 
звяртання ўвагі на 
рэгламент, справа-
здачы ў лепшых на- 
менклатурных тра- 
дыцыях -- аб тым, 
якія вялікія намаган-
ні робіць беларус- 
кая дзяржава ў сфе- 
ры і культуры, і   
нацыянальных зно-
сінаў. Трэба ска-
заць, што прамовы 
былі на вельмі доб-
рай беларускай мо-
ве ( і наогул, усе 

чыноўнікі, акрамя 
намесніка міністра 
эканомікі А.Тура 
імкнуліся размаў-
ляць толькі на мо-
ве). І так атрымала-
ся, што менавіта 
гэтымі ўзнёслымі 
выступамі чыноўнікі 
нейкім чынам “пе-
рабілі халтуру” тым 
дэлегатам, якія па 
старой звычцы ры-
хтавалі свае пра-
мовы з традыцый-
нымі “Ганьба!” і  

“Далоў!”  Нават старшыня “Баць-
каўшчыны” Аляксей Марачкін, 
узышоўшы на трыбуну са сваёй 
справаздачай, вымушаны быў 
сказаць, што “вось прыйшлося 
ладна пачоркаць падрыхтаваны 
тэкст”. 
     І іншыя выступоўцы таксама 
імкнуліся не палітызаваць свае 
думкі і выказванні. Было адчу-
ванне, што ўлады, так мовіць, 
працягнулі  па-сяброўску руку, і 
з’езд беларусаў не адмовіўся яе 
паціснуць.  
     Потым былі заняткі па тэма-
тычных секцыях, дзе актыўны 
ўдзел прымалі рознастайныя 
чыноўнікі, А на другі дзень з’езду 
больш за дзве гадзіны і П.Ла-
тушка, і Л.Гуляка, і ўсе астатнія 
начальнікі цярпліва адказвалі на 
пытанні дэлегатаў. 
     Цікавая сітуацыя склалася 
вакол міністра культуры Паўла 
Латушкі.  Практычна, калі ён 
з’яўляўся, то ўся ўвага прысут-
ных пераключалася  на  яго.  У  

 

Мікола Яцкоў, Рыгор Кастусёў, Віталь Васількоў 
і  Ігар Пушкін у зале паседжанняў з’езду. 

Фота Аляксандра Сідарка (С.-Пецярбург) 

Рыгор Кастусёў, Мікола Яцкоў і  Ігар Пушкін. 

 

Ігар Пушкін, Рыгор Кастусёў, айцец Аляксандр 
Надсан (Англія) і Віталь Васількоў. 

перапынках самы вялікі натоўп 
гуртаваўся менавіта ля Паўла 
Паўлавіча, -- узнікала даўжэзная 
чарга жадаючых нешта сказаць 
ці проста пастаяць каля гэтага 
цікавага чалавека. І казалі, а ён 

кожнага ўважліва слухаў і для ко-
жнага знаходзіў свае, асаблівыя, 
словы... Потым на сайце “Нашай 
нівы” аб гэтым дэмакратызме мі-
ністра напісалі так:  “...Перад 
канферэнц-цэнтрам Павал Ла-
тушка міла размаўляў з айцом 
Аляксандрам Надсанам. Міністр 
жыва цікавіўся, як там справы ў 
дыяспары ў Вялікабрытаніі. Уво-
гуле, Латушка быў адкрыты, не 
адмаўляўся ні ад якіх кантак-
таў. Ці гэта быў студэнт з 
Вільні, ці кіраўнік Партыі БНФ на 
Магілёўшчыне Рыгор Костусеў”.  
     Таму, калі нехта экзальтавана 
выгукнуў у залі  “Латушка -- наш 
новы Сапега!”, усе дружна за-
пляскалі ў далоні, падтрымаўшы 
гэтую заяву. І чамусьці падума-
лася:  а што -- Павел Латушка 
неблагім быў бы прэзідэнтам для 
беларусаў. Малады, разумны,  
прыгожы, харызматычны, ды-
пламатычны (па сутнасці), з інтэ-
лігентнай сям’і, добра адукава-

ны.  Але і другая думка 
была:  вось данясуць 
праз тры хвіліны каму 
трэба -- і паедзе ху-
ценька “новы Сапега” у 
якую-небудзь замежную 
ці беларускую Цьмута-
ракань...  
      Вядома, галоўнае на 
такім з’ездзе -- сустрэчы 
са старымі знаёмымі і 
новыя знаёмствы. Пры-
емна было сустрэцца з 
Геннадзем Бураўкіным і 
ягонай жонкай Юліяй 
Якаўлеўнай (Генадзь Мі-
калаевіч пасля складанай 

аперацыі на сэрцы, негледзячы 
на спякоту, знайшоў сілы прый-
сці сюды). Былі сяброўскія вітан-
ні з Янкам Запруднікам з Амеры-
кі, якому я аддаў стос брылеў-
скіх выданняў; з Алегам Руда-

ковым з расійскага 
Іркуцка, які быў 
увесь у справах і ўсё 
некуды бег; з Інай 
Снарскай з украін-
скай Палтавы, якая 
падпісала на памяць 
сваю новую паэтыч-
ную кніжку. Магі-
лёўская дэлегацыя 
вельмі цёпла павіта-
лася і мела размову 
з айцом Аляксанд-
рам Надсанам  --  кі-
раўніком лондан-
скага Скарынаўскага 
Цэнтра. У свой час 

айцец Аляксандр стаяў ля выто-
каў магілёўскага фестывалю 
“Магутны Божа” і неаднаразова 

бываў у Магілёве.  
     Было шмат усеагульнай со-
нечнай добразычлівасці. Было 
бачна, што з’ехаліся сюды людзі 
свабодныя -- у сваіх думках і 
памкненнях.  Праўда, некаторыя 
казалі, что вельмі рады пры-
ехаць сюды, на Радзіму, -- каб 
пахадзіць па памятных мясцінах 
ды пачуць на вуліцах родную 
беларускую мову. А атрым-
ліваецца, што самым бела-
рускамоўным месцам ў Беларусі 
ў гэтыя дні быў менавіта з’езд 
беларусаў свету. На вялікі 
жаль... Але зрухі ў бок белару-

сізацыі, знаецца, будуць:  Павел 
Латушка сказаў, што беларус-
камоўе нельга абвесціць зага-
дам, бо усё павінна ісці ад сэрца 
і праз сэрца, і абвесціў, што мі-
ністэрства культуры ў хуткім ча-
се перавядзе ўсё сваё справа-
водства на беларускую мову, і 
ўсе работнікі культуры -- ад міні-
стэрскіх чыноўнікаў і да біблія-
тэкараў вясковых бібліятэк  бу-
дуць размаўляць выключна на 
беларускай мове. Народная ар-
тыстка Беларусі Зінаіда Банда-
рэнка заклікала вярнуць мову на 
беларускае тэлебачанне. А гі-
сторык Алег Трусаў  прапанаваў  
наступны год абвесціць Годам 
беларускай мовы. 
     Таксама трэба адзначыць, 

Павел Латушка і Мікола Яцкоў 
Фота Аляксея Філюціча. 

 

Юлія і Генадзь Бураўкіны 

 

Кіраўнікі міністэрстваў адказваюць на пытанні 
пад бел-чырвона-белым з Пагоняй штандарам 

“Бацькаўшчыны” 

 

Адзін з інтэрнатаў Белдзяржунівер-
сітэта, дзе месціліся дэлегаты. 
Унізе права  -  Віталь Васількоў. 

На трыбуне з’езду -- Ігар Пушкін. 



 

 

Прозвішча падпісчыка 

 Па традыцыі, 
якая склалася 
на з’ездах бе-
ларусаў свету, 
я падыходжу да 
сваіх знаёмых і 
прашу пакінуць 
аўтограф на 
п р а г р а м ц ы 
з’езду. На гэты 
раз распісаліся: 

1.  Уладзімір 
Арлоў; 

2.  Станіслаў 
Шушкевіч; 
3.  Алесь 
Камоцкі; 

4.  Іна 
Снарская; 
5.  Генадзь  
Бураўкін; 
6.  Віктар 

Швед; 
7.  Адам  

Мальдзіс; 
8.  Пятро 

Ліпай; 
9.  Янка 

Запруднік 
10.  Ігар 
Пушкін 

11.  Алесь 
Міхалевіч. 

 

   з   добрым   густам   падрыхтаваную     
  арганізатарамі   культурную    частку   
   з’езду.  Для выступлення  перад  дэ-   
  легатамі былі запрошаны вядомыя 

беларускія выканаўцы і гурты. Як 
заўсёды, мілагучным быў Алесь Камоцкі. 
Гурт “Стары Ольса” паказаў, як гучалі 

беларускія інструменты ў Сярэднявеч-
чы. А вядомы эстрадны спявак Пётр 
Ялфімаў з вялікім захапленнем 
праспяваў песню на верш Генаддзя 
Бураўкіна “Зачарованая”. 
     І здалося, што на гэты раз, у гэтыя 
дні дэлегаты-беларусы  з усяго свету 
былі зачараваныя тым, як іх прыняла 
Айчына.  І  якія цеплыя ды ўтульныя ў яе 
абдымкі... 

Мікола ЯЦКОЎ, 
        кіраўнік Магілёўскай рэгіянальнай    
 суполкі “МГА “ЗБС “Бацькаўшчына”. 

Выступае “Стары Ольса” 

Нас раскінуў лёс 
Па усёй планеце. 
Сніцца ў белым свеце 
Беларусь, твой плёс. 

Рэчак і азёр 
Паясы, вяночкі – 
Кліча, кліча з прочак 
Беларускі ўзор. 

П   р   ы   п   е   ў :     
Беларусы свету, 
Клінам жураўліным 
Даляцім дасвеццем 
Да сваёй Айчыны. 
Хай яна сустрэне 
Шчасця белым кветам. 
А што болей трэба 
Беларусам свету. 

Сыдуцца сыны 
Ля агню Купалля, 
Дзе душу апаліць 
Песня з даўніны. 
            П   р   ы   п   е   ў . 
Бацькаўшчыны сцяг, 
Зорная Пагоня 
Вернуць нас сягоння 
На забыты шлях. 
            П   р   ы   п   е   ў . 

Паэт Яўген Хвалей у пранікнёных вершаваных радках выказаў  
сваё стаўленне да землякоў, якія жывуць па-за межамі Айчыны.  

6 чэрвеня 1998 года з’явілася песня, якая вось ужо 11 гадоў  
жыве ў сэрцах усіх тых беларусаў, хто яе чуў.  


